
ᓯᑎᐱᕆ 14, 2026 
 
ᕗᕆᑦ ᐲᑐᓴᓐ, ᒪᓕᒐᓕᐅᖅᑎ, ᐃᒃᓯᕙᐅᑕᖅ      
ᑲᑎᒪᔨᑐᐃᓐᓇᓄᑦ 
ᒪᓕᒐᓕᐅᕐᕕᒃ 
ᐃᖃᓗᐃᑦ, ᓄᓇᕗᑦ X0A 3H0 
 
ᐊᐃᖓᐃ ᐃᒃᓯᕙᐅᑕᖅ, 
 
ᑲᑎᒪᔨᑐᐃᓐᓇᐃᑦ ᓵᖓᓐᓃᑎᓪᓗᖓ ᕿᒥᕐᕈᑎᓪᓗᒋᑦ ᒪᓕᒐᓕᕆᔨᒃᑯᑦ 2026-27 ᑮᓇᐅᔭᑦ ᐊᑐᖅᑐᒃᓴᑦ, 
ᐱᓕᕆᐊᖃᕐᓂᐊᕐᓂᕋᓚᐅᖅᐳᖓ ᖃᔅᓯᐊᕐᔪᖕᓂᑦ ᐱᓕᕆᐊᒃᓴᓂᑦ. ᐊᑖᓂ ᑕᑯᓂᐊᖅᐳᑎᑦ 
ᑭᐅᔾᔪᑎᒋᓚᐅᖅᑕᓐᓂᒃ ᑕᒪᒃᑯᓄᖓ. 
 
ᐱᓕᕆᐊᖑᒃᑲᓐᓂᕆᐊᓕᒃ 1: ᑐᖁᖓᔪᓕᕆᔩᑦ 
 
ᒪᓕᒐᓕᐅᖅᑎ ᒪᐃᒃ ᐊᐱᕆᖅᑲᐅᖕᒪᑦ ᖃᔅᓯᑦ ᑐᖁᖓᔪᓕᕆᔨᓄᑦ ᐃᖅᑲᓇᐃᔮᑦ ᐃᓐᓄᒃᑕᐅᓯᒪᖕᒪᖔᑕ. 
 
ᒪᕐᕉᖕᓂᒃ ᐅᓪᓗᓕᒫᖅᓯᐅᑎᓂᒃ ᑐᖁᖓᔪᓕᕆᔨᓄᑦ ᐃᖅᑲᓇᐃᔮᒃᓴᖅᑕᖃᖅᐳᖅ: ᑐᖁᖓᔪᓕᕆᔨᒻᒪᕆᒃ ᐊᒻᒪ 
ᑐᖁᖓᔪᓕᕆᔨᒻᒪᕆᐅᑉ ᑐᒡᓕᐊ. ᑕᒪᕐᒥᒃ ᐃᖅᑲᓇᐃᔮᒃ ᐃᓐᓄᒃᓯᒪᔫᒃ. ᓄᑖᖅ ᑐᖁᖓᔪᓕᕆᔨᒻᒪᕆᒃ 
ᐃᖅᑲᓇᐃᔮᖅᑖᖅᑎᑕᐅᓚᐅᖅᑐᖅ ᐃᖅᑲᓇᐃᔮᖅᑖᖅᑎᑕᐅᓚᐅᖅᑎᓪᓗᒍ ᑎᒃᑯᐊᖅᑕᐅᓪᓗᓂᓗ ᐋᒡᒌᓯ 
2026−ᒥᑦ. 
 
ᑐᖁᖓᔪᓕᕆᔨᐅᑉ ᑎᑎᕋᕐᕕᖓ ᑲᒪᒋᔭᖃᖃᑦᑕᕆᕗᖅ ᓄᓇᓕᖕᓂ ᑐᖁᖓᔪᓕᕆᔨᓂᒃ ᓄᓇᓕᖕᓂ 
ᐃᑲᔪᖅᐸᒃᑐᓂᒃ ᑐᖁᖓᔪᓕᕆᔨᒻᒪᕆᖕᒧᑦ ᐊᒻᒪ ᑐᖁᖓᔪᓕᕆᔨᒻᒪᕆᐅᑉ ᑐᒡᓕᐊᓄᑦ ᐱᓕᕆᐊᒃᓴᖏᓐᓂᒃ 
ᐱᓕᕆᑎᓪᓗᒋᑦ ᐅᑯᐊ ᒪᓕᒡᓗᒋᑦ ᑐᖁᖓᔪᓕᕆᔨᐅᑉ ᐱᖁᔭᖓ ᐱᔭᕆᐊᖃᓕᕌᖓᑦ. ᑖᒃᑯᐊ ᐃᓄᐃᑦ ᓄᓇᕗᑦ 
ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᐅᙱᑦᑐᑦ. ᓄᓇᓕᖕᒥᐅᑕᐅᕗᑦ ᐊᑭᓕᖅᓱᖅᑕᐅᕙᒃᖢᑎᒃ 
ᐱᓕᕆᓂᕆᕙᒃᑕᒥᓄᑦ ᑐᖁᖓᔪᓕᕆᔨᐅᑉ ᐱᓕᕆᐊᒃᓴᖏᓐᓂᒃ ᑕᐃᒪᐃᖁᔭᐅᓂᕐᒥᓄᑦ 
ᑐᖁᖓᔪᓕᕆᔨᒻᒪᕆᖕᒧᑦ. ᒫᓐᓇ 11−ᓂᒃ ᓄᓇᓕᖕᓂ ᑐᖁᖓᔪᓕᕆᔨᑕᖃᖅᐳᖅ ᐃᖃᓗᖕᓂ (ᑎᓴᒪᑦ), 
ᑎᑭᕋᕐᔪᐊᕐᒥ (ᐊᑕᐅᓯᖅ), ᐃᒃᐱᐊᕐᔪᖕᒥ (ᐊᑕᐅᓯᖅ), ᑲᖏᖅᖠᓂᕐᒥ (ᐊᑕᐅᓯᖅ), ᐃᖃᓗᒃᑑᑦᑎᐊᒥ (ᒪᕐᕉᒃ), 
ᐊᒻᒪ ᐊᕐᕕᐊᓂ (ᒪᕐᕉᒃ). ᒪᕐᕉᒃ ᓄᓇᓕᖕᓂ ᑐᖁᖓᔪᓕᕆᔨᐅᔫᒃ ᑎᒃᑯᐊᖅᑕᐅᓵᓚᐅᖅᑑᒃ ᐋᒡᒌᓯ 2026−ᒥ. 
 
ᓄᓇᓕᖕᓄᑦ ᒫᓐᓇ ᑐᖁᖓᔪᓕᕆᔨᖃᙱᑦᑐᓄᑦ, ᑐᖁᖓᔪᓕᕆᔨᒻᒪᕆᒃ ᐃᑲᔪᖅᑕᐅᕙᒃᐳᖅ ᓄᓇᓕᖕᓂ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᖅᑲᓇᐃᔭᖅᑎᓂᑦ ᐸᓖᓯᓂᒡᓗ ᒪᓕᒃᑐᖃᖅᖢᓂ ᑎᓕᓯᓂᕐᒧᑦ 
ᐱᔪᓐᓇᐅᑎᒋᔭᐅᔪᒥᒃ ᑎᑎᕋᖅᓯᒪᒃᑲᓐᓂᖅᑐᒥ 11(3)−ᒥ ᑐᖁᖓᔪᓕᕆᔨᐅᑉ ᐱᖁᔭᖓ. 

ᑐᖁᖓᔪᓕᕆᔨᐅᑉ ᑎᑎᕋᕐᕕᖓ ᒪᓕᒐᓕᕆᔨᒃᑯᓐᓂᓗ ᐅᔾᔨᕈᓱᓕᖅᑎᑦᑎᕙᓪᓕᐊᖏᓐᓇᖅᐳᑦ 
ᐃᑲᔪᖅᑐᐃᓪᓗᑎᒡᓗ ᐃᖅᑲᓇᐃᔭᖅᑎᒃᓴᖅᓯᐅᕐᓂᕐᒥᒃ ᓄᓇᓕᖕᓂ ᑐᖁᖓᔪᓕᕆᔨᓂᒃ ᓄᓇᕘᓕᒫᒥ. 
 
ᐱᓕᕆᐊᖑᒃᑲᓐᓂᕆᐊᓕᒃ 2: ᖃᓄᐃᙱᑦᑐᓐᓃᖅᑎᑦᑎᕙᓪᓕᐊᓂᕐᒧᑦ ᒪᓕᒐᓕᕆᔨᒃᑯᓐᓂ ᐱᓕᕆᐊᖑᕙᒃᑐᒧᑦ 
ᐊᑐᖅᑕᐅᕙᒃᑐᓄᑦ ᐊᖏᖃᑎᒌᒍᑎ  
 
ᒪᓕᒐᓕᐅᖅᑎ ᖃᑉᓗᑦᓯᐊᖅ ᐊᐱᕆᓚᐅᖅᐳᖅ ᑲᑎᒪᔾᔪᑕᐅᓇᔭᕐᓂᖓᓂᒃ 
ᖃᓄᐃᙱᑦᑐᓐᓃᖅᑎᑦᑎᕙᓪᓕᐊᓂᕐᒧᑦ ᒪᓕᒐᓕᕆᔨᒃᑯᓐᓂ ᐱᓕᕆᐊᖑᕙᒃᑐᒧᑦ ᐊᑐᖅᑕᐅᕙᒃᑐᓄᑦ 
ᐊᖏᖃᑎᒌᒍᑕᐅᓯᒪᔪᒥᒃ. 
 
ᖃᓄᐃᙱᑦᑐᓐᓃᖅᑎᑦᑎᕙᓪᓕᐊᓂᕐᒧᑦ ᒪᓕᒐᓕᕆᔨᒃᑯᓐᓂ ᐊᑐᖅᑕᐅᕙᒃᑐᓄᑦ ᐊᖏᖃᑎᒌᒍᑎ ᐊᕐᕕᐊᓄᑦ 
ᐊᑎᓕᐅᖅᑕᐅᓚᐅᖅᐳᖅ 2021−ᒥ ᓄᓇᕗᑦ ᒐᕙᒪᖓᑕ ᒪᓕᒐᓕᕆᔨᒃᑯᖏᓐᓄᑦ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᓪᓗ, ᐸᓖᓯᒃᑯᓐᓄᑦ, ᑭᒃᑯᑐᐃᓐᓇᓄᑦ ᐸᓯᔭᒃᓴᙳᖅᑎᑦᑎᕙᖕᓂᕐᒧᑦ 
ᐱᔨᑦᑎᕋᕐᓂᕆᔭᐅᕙᒃᑐᓄᑦ ᑲᓇᑕᒥ, ᒪᓕᒐᕐᓂᒃ ᐱᔨᑦᑎᕋᕐᕕᖃᖅᐸᖕᓂᕐᒧᑦ ᑲᑎᒪᔨᓄᑦ, ᓄᓇᕗᑦ 
ᑐᙵᕕᒃᑯᓐᓄᓪᓗ. ᐊᔾᔨᐸᓗᐊᓂᒃ ᐊᖏᖃᑎᒌᒍᑎᑕᖃᕐᒥᔪᖅ ᐃᖃᓗᑦᑑᑦᑎᐊᕐᒥ ᐱᓕᕆᐊᒧᑦ. 
 
ᑖᓐᓇ ᑎᑎᕋᖅᓯᒪᔪᖅ ᐊᐅᓚᑦᑎᔾᔪᑕᐅᓪᓗᐊᑕᖅᐳᖅ, ᓇᓗᓇᐃᔭᐃᓯᒪᓪᓗᓂ ᐊᑐᖅᑕᐅᓪᓚᕆᒋᐊᖃᖅᐸᒃᑐᓂᒃ 
ᓲᕐᓗ ᖃᓄᖅ ᐱᓕᕆᕝᕕᒋᔭᐅᕙᒃᑐᑦ ᑐᕌᖅᑎᑕᐅᕙᖕᒪᖔᑕ ᑕᒪᑐᒧᖓ ᐱᓕᕆᐊᖑᔪᒧᑦ. ᒫᓐᓇᐅᔪᖅ, 
ᐸᕐᓇᒃᑕᐅᓯᒪᔪᖃᙱᓚᖅ ᓴᖅᑭᑎᑕᐅᓇᔭᕐᓂᖓᓂᒃ ᒪᓕᒐᓕᐅᕐᕕᖕᒥ; ᑭᓯᐊᓂᓗᑦᑕᐅᖅ, ᒪᓕᒐᓕᐅᖅᑏᑦ 
ᕿᒥᕐᕈᐊᕈᒪᒃᐸᑕ ᑖᔅᓱᒥᖓ ᑎᑎᕋᖅᓯᒪᔪᒥᒃ ᐊᔾᔨᖓᓂᒃ ᑐᓂᓯᔪᓐᓇᖅᐳᒍᑦ. 
 
ᑭᖑᓪᓕᖅᐹᒥ, ᐸᕐᓇᒃᑕᐅᓯᒪᓪᓗᓂ ᐊᖏᒡᓕᒋᐊᖅᑕᐅᓂᐊᖅᑎᓪᓗᒍ ᐱᓕᕆᐊᖅ ᒥᑦᑎᒪᑕᓕᖕᒧᑦ, ᓄᓇᓕᖕᓂ 
ᒪᓕᒐᓕᕆᔨᒃᑯᑦ ᐸᕐᓇᐃᓯᒪᕗᑦ ᐃᓚᐅᑎᑦᑎᔪᒪᓪᓗᑎᒃ ᐊᑎᓕᐅᖅᑎᐅᖃᑕᐅᔪᓂᒃ 
ᓄᑖᙳᕆᐊᖅᑎᑕᐅᑐᐃᓐᓇᕆᐊᓕᖕᓂᒃ ᐊᖏᖃᑎᒌᒍᑎᒧᑦ(ᓄᑦ) ᐊᑐᖅᑕᐅᔪᓐᓇᖅᑐᓄᑦ ᑕᒪᐃᓐᓄᑦ ᐱᖓᓱᓄᑦ 
ᓄᓇᓕᖕᓄᑦ. 
 
ᐱᓕᕆᐊᖑᒃᑲᓐᓂᕆᐊᓕᒃ 3: ᒪᓕᒐᓕᕆᔨᒃᑯᑦ ᑲᑎᒪᔨᕋᓛᖏᑦ 
 
ᒪᓕᒐᓕᐅᖅᑎ ᒪᐃᒃ ᐊᐱᖅᑯᑎᒃᓴᖃᓚᐅᖅᐳᖅ ᖃᓄᐃᓕᖓᓕᕐᓂᖏᓐᓂᒃ ᓄᓇᓕᖕᓂ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᓄᑦ ᐱᓇᔫᑎᑦ ᐊᒻᒪ ᑎᒃᑯᐊᖅᑕᐅᔪᑦ. 
 
ᓄᓇᓕᖕᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᒃ ᖃᐅᔨᓯᒪᕗᑦ ᐃᖅᑲᓇᐃᔭᖅᑎᒃᓴᖅᓯᐅᕐᓂᖅ ᓄᓇᓕᖕᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓂᒃ ᐊᒃᓱᕈᕐᓇᖅᑑᓂᖓᓂᒃ ᐊᕐᕌᒍᓂ ᐊᓂᒍᓵᖅᑐᓂ. ᐱᓕᕆᕝᕕᐅᔪᖅ ᒫᓐᓇ 
ᕿᒥᕐᕈᔪᑦ ᐱᓕᕆᐊᒃᓴᒥᑦ ᖃᐅᔨᓇᓱᒃᖢᑎᒃ ᐱᐅᓯᕚᓪᓕᕈᑎᒃᓴᓂᑦ ᐃᓚᐅᑎᑦᑎᔾᔪᓯᕐᓂᑦ 
ᐃᖅᑲᓇᐃᔭᖅᑎᑖᖕᓂᕐᓗ.  

ᖃᖓᑦᑎᐊᓕᓴᐅᓛᖅ ᑭᒃᑯᑐᐃᓐᓇᓄᑦ ᐅᖄᓚᕝᕕᐅᓚᐅᖅᑐᖅ ᓴᖅᑭᑎᑕᐅᓚᐅᖅᐳᖅ ᓄᕕᐱᕆ−ᑎᓯᐱᕆ 
2025−ᒥ ᐃᓚᖃᓚᐅᖅᖢᓂᓗ ᓄᓇᕘᓕᒫᒥ ᐊᐱᖅᓱᖅᑕᐅᓂᕐᒥᒃ ᓰᐲᓰᒃᑯᑦ. ᑖᒃᑯᐊ ᐃᓚᖏᓐᓂᒃ 
ᖃᐅᔨᒋᐊᕈᑕᐅᓚᐅᖅᑎᓪᓗᒋᑦ, ᑕᒪᕐᒥᑲᓴᒃ ᐃᖅᑲᓇᐃᔭᖅᑎᒃᓴᖅᓯᐅᕐᓂᖅ ᐱᓕᕆᐊᖑᕙᒃᐳᖅ ᓄᓇᓕᖕᓂ 
ᐃᓚᐅᑎᑦᑎᓂᒃᑯᑦ ᐅᖃᐅᓯᒃᑯᓪᓗ ᓄᓇᓕᖕᓂ ᓄᓇᕘᓕᒫᒥ ᐊᕐᕌᒍᓕᒫᒥ. ᑕᒪᓐᓇ ᑐᓴᐅᒪᑎᑦᑎᓂᖅ 
ᐱᓕᕆᐊᖑᒐᔪᒃᐳᖅ ᓄᓇᓕᖕᓂ ᒪᓕᒐᓕᕆᓂᕐᒧᑦ ᑐᓴᐅᒪᑎᑦᑎᔨᒧᑦ ᐅᕝᕙᓘᓐᓃᑦ ᓄᓇᓕᖕᓂ 
ᐃᖅᑲᖅᑐᐃᕕᓕᕆᓂᕐᒧᑦ ᐱᓕᕆᔨᒧᑦ ᑐᕌᖅᑎᑦᑎᕙᒃᖢᓂᓗ ᐃᓄᖕᓂᒃ ᓇᓗᓇᐃᖅᑕᐅᕙᓪᓕᐊᔪᓂᒃ 
ᑲᔪᓰᓐᓇᖅᑐᒃᑯᑦ. 
 
ᐱᓕᕆᕝᕕᒋᔭᐅᔪᖅ ᒫᓐᓇ ᕿᒥᕐᕈᒃᑲᓐᓂᖅᐳᖅ 6−ᓂᒃ ᐱᓇᔪᒃᑐᓂᒃ ᑎᒃᑯᐊᖅᑕᐅᑐᐃᓐᓇᕆᐊᖃᖅᑐᓂᒃ. 
ᓂᕆᐅᒃᐳᒍᑦ ᑎᒃᑯᐊᖅᓯᓛᕐᓂᑦᑎᓐᓂᒃ ᑲᑎᒪᔨᒃᓴᓂᒃ ᐱᒋᐊᕐᓗᓂ ᐅᑭᐊᒃᓵᖅ 2026−ᒥ, ᑭᖑᓂᐊᒍᓪᓗ 
2027−ᒥ ᐱᓇᔫᑎᑦ ᐱᔭᐅᕙᓪᓕᐊᑎᓪᓗᒋᑦ ᕿᒥᕐᕈᔭᐅᕙᓪᓕᐊᖏᓐᓇᖅᐸᒡᓗᑎᒡᓗ. 
 
ᐱᓕᕆᐊᖑᒃᑲᓐᓂᕆᐊᓕᒃ 4: ᐊᕕᒃᑐᖅᓯᒪᔪᓂ ᐃᖅᑲᖅᑐᐃᔨᕋᓛᑦ 
 
ᒪᓕᒐᓕᐅᖅᑎ ᐊᑕᒍᑦᑖᓗᒃ ᐊᐱᕆᓚᐅᖅᐳᖅ ᖃᓄᐃᓕᖓᓕᕐᓂᖓᓂᒃ 2024-25−ᒥ 
ᓯᕗᓪᓕᖅᐸᐅᔾᔭᐅᓯᒪᔪᓂᒃ ᐱᔾᔪᑎᖃᖅᖢᓂ ᐊᕕᒃᓯᒪᓂᕐᒥ ᐃᖅᑲᖅᑐᐃᔨᕋᓛᓄᑦ ᐱᓕᕆᐊᖑᕙᒃᑐᒥᒃ. 
 
ᒪᓕᒐᓕᕆᔨᒃᑯᑦ ᐱᓕᕆᖃᑎᖃᖅᑐᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂᑦ ᐱᐅᓯᕚᓪᓕᖁᓪᓗᒍ 
ᑲᔪᓯᑎᑕᐅᓂᖓ ᐃᖅᑲᖅᑐᐃᔨᕋᓛᓄᑦ ᐱᓕᕆᐊᖅ. ᑭᖑᓂᑦᑎᓐᓂ ᐱᓕᕆᐊᖃᕐᓂᐊᕐᓂᕐᒧᑦ ᐸᕐᓇᒃᑕᐅᓯᒪᔪᑦ 
ᓇᓗᓇᐃᖅᓯᓯᒪᒐᓗᐊᖅᑎᓪᓗᒋᑦ ᕿᓂᕐᓂᕐᒥᒃ ᐊᕕᒃᓯᒪᓂᕐᒥ ᐱᕙᓪᓕᐊᑎᑦᑎᒃᑲᓐᓂᕐᓂᖅ, ᒫᓐᓇ ᑲᒪᒋᔭᐅᕗᑦ 
ᑲᔪᓰᓐᓇᕈᓐᓇᖅᑐᑦ ᐃᖅᑲᓇᐃᔭᖅᑎᖃᕐᓂᕐᒥᒃ ᐱᖓᓱᓂᒃ ᐅᓪᓗᓕᒫᖅᓯᐅᑎᓂᒃ ᐃᖅᑲᖅᑐᐃᔨᕋᓛᓂᒃ 
ᐃᖃᓗᖕᓂ (ᐊᑕᐅᓯᖅ ᐃᓐᓄᒃᑕᐅᓯᒪᐃᓐᓇᕐᓂᐊᓕᖅᖢᓂ, ᐱᖃᑖ ᐱᓕᕆᕝᕕᒋᔭᐅᔪᒥ ᓅᑎᑕᐅᓂᐊᖅᖢᓂ) 
ᐃᖅᑲᓇᐃᔭᖅᑎᑦᑎᓕᕐᓂᕐᒥᒡᓗ ᓄᓇᓕᖕᓂ ᐃᖅᑲᖅᑐᐃᔨᕋᓛᓂᒃ ᓄᓇᕘᓕᒫᒥ. 
 
ᐃᖅᑲᖅᑐᐃᔨᕋᓛᑦ ᑎᒃᑯᐊᖅᓯᕙᖕᓂᖏᓐᓄᑦ ᐊᑭᓕᖅᓱᖅᑕᐅᕙᖕᓂᖏᓐᓄᓪᓗ ᑲᑎᒪᔨᕋᓛᑦ, ᑖᒃᑯᐊᓗ 
ᐃᒃᓯᕙᐅᑕᖃᖅᖢᑎᒃ ᐃᖅᑲᖅᑐᐃᔨᒻᒪᕆᖕᒧᑦ ᐊᐅᓚᕙᒃᖢᑎᒡᓗ ᐃᓛᒃᑰᖅᖢᑎᒃ ᓄᓇᕗᑦ ᒐᕙᒪᒃᑯᖏᓐᓂᑦ, 
ᑲᒪᒋᔭᒃᓴᖃᖅᐳᑦ ᕿᒥᕐᕈᓯᒃᑲᓐᓂᕐᓂᕐᒥᒃ ᖃᓄᐃᓕᐅᖁᔨᓂᕐᒥᒡᓗ ᐃᖅᑲᖅᑐᐃᔨᕋᓛᓂᒃ ᐃᓂᑖᖅᑎᑦᑎᓂᕐᒥᒃ. 
 
ᐱᓕᕆᐊᖑᒃᑲᓐᓂᕆᐊᓕᒃ 5: ᐃᖅᑲᖅᑐᐃᔨᕋᓛᓄᑦ ᑮᓇᐅᔭᖅᑖᕈᓯᐊᑦ 
 
ᒪᓕᒐᓕᐅᖅᑎ ᖃᒪᓂᖅ ᐊᐱᕆᓚᐅᖅᐳᖅ ᐅᓄᖅᓯᒋᐊᖅᑕᐅᓂᖏᓐᓂᒃ ᑮᓇᐅᔭᑦ $149,000-ᓂᒃ 
ᐃᖅᑲᖅᑐᐃᔨᕋᓛᓄᑦ ᑮᓇᐅᔭᖅᑖᕈᓯᐊᑦ. 
 
ᐃᖅᑲᖅᑐᐃᕕᓕᕆᔨᒃᑯᑦ ᑮᓇᐅᔭᑦ ᐊᑐᖅᑐᒃᓴᑦ ᐅᓄᕈᓐᓃᖅᐹᓪᓕᓚᐅᖅᐳᑦ $149,000−ᓂᒃ 2025-26 ᐊᒻᒪ 
2026-27 ᐊᑯᓐᓂᖓᓂ ᐋᖅᑭᒋᐊᖅᑕᐅᓚᐅᕐᓂᖏᓐᓄᑦ ᓅᑕᐅᓚᐅᖅᑎᓪᓗᒋᓪᓗ ᐊᑕᐅᓯᖅ ᐃᖅᑲᓇᐃᔮᖅ 
(ᐃᖅᑲᖅᑐᐃᕕᖕᒥ ᑐᓵᔨ) ᓴᖅᑭᑦᑎᖁᓪᓗᒋᑦ ᒥᓂᔅᑕᐅᑉ ᑐᒡᓕᐊᑕ ᐃᑲᔪᖅᑎᐊᓂᒃ ᒪᓕᒐᓕᕆᔨᒃᑯᓐᓄᑦ 
ᐊᖓᔪᖅᑲᐅᑎᖃᕐᕕᖕᒥ. ᑕᒪᓐᓇ ᐊᒃᑐᖅᓯᓚᐅᙱᓚᖅ ᐃᖅᑲᖅᑐᐃᔨᕋᓛᓄᑦ ᐱᓕᕆᐊᖑᕙᒃᑐᒥᒃ. 

ᒥᓂᔅᑕ ᔪᐊᔾ Hᐃᒃᔅ ᑎᑎᕋᕐᕕᖓᓐᓂ   
Office of Minister George Hickes 

Havakvingni Ministam George Hickes 
Bureau du ministre George Hickes 

 

926 ᓯᕗᒧᒋᐊᖅ ᐊᖅᑯᑎ, 2-ᖓᓂ ᓇᑎᖅ ᓄᓇᕗᑦ 

ᒪᓕᒐᓕᐅᕐᕕᐊ 
ᐃᖃᓗᐃᑦ. ᓄᓇᕗᑦ  X0A 3H0 

926 Sivumugiaq Road, 2nd Floor 

Legislative Assembly 
Iqaluit, Nunavut  X0A 3H0 

926 Sivumugiaq Road, 2nd Floor 

Nunavut Maligaliurvia 
Iqaluit, Nunavut  X0A 3H0 

926 Sivumugiaq Road, 2nd floor 

Assemblée Législative Du Nunavut 
Iqaluit, Nunavut  X0A 3H0 

 
ᐅᓄᖅᓯᒋᐊᖅᑕᐅᓂᖓ ᐃᖅᑲᖅᑐᐃᔨᕋᓛᓄᑦ ᐱᓕᕆᐊᒧᑦ ᑮᓇᐅᔭᑦ ᐊᑐᖅᑐᒃᓴᑦ $38,000−ᖑᕗᑦ, 
ᐅᓄᖅᓯᒋᐊᖅᖢᑎᒃ $1.617 ᒥᓕᐊᓂᒃ 2025-26−ᒥ $1.655 ᒥᓕᐊᓄᑦ 2026-27−ᒥ, ᑮᓇᐅᔭᓕᐊᑦ 
ᐅᓄᖅᓯᒋᐊᖅᑕᐅᓂᖏᓐᓄᑦ ᑲᑐᔾᔨᖃᑎᒌᒃᖢᑎᒃ ᐊᖏᖃᑎᒌᒍᑎᒃᑯᑦ. ᓯᕗᓪᓕᕐᒥ ᓇᓚᐅᑦᑖᖅᑕᐅᓚᐅᖅᑐᖅ 
ᑮᓇᐅᔭᑦ ᐊᑐᖅᑐᒃᓴᑦ $1.27 ᒥᓕᐊᓐ−ᖑᓚᐅᖅᑑᒐᓗᐊᑦ, ᑖᓐᓇ ᓄᑖᙳᕆᐊᖅᑕᐅᓚᐅᖅᐳᖅ $1.617 
ᒥᓕᐊᓄᑦ ᐱᓕᕆᕝᕕᐅᑉ ᐃᓗᐊᓂ ᓴᓂᕐᕙᒃᑕᐅᒃᑲᓐᓂᖅᖢᑎᒃ ᐃᖅᑲᖅᑐᐃᕕᖕᒥ ᐅᖃᓕᒫᒐᖃᕐᕕᖕᒥ ᐊᒻᒪ 
ᐃᖅᑲᖅᑐᐃᕕᖕᒥ ᐊᑭᓕᖅᓱᕆᐊᓕᖕᓄᑦ. 
 
ᐱᓕᕆᐊᖑᒃᑲᓐᓂᕆᐊᓕᒃ 6: ᐊᑕᐅᓯᐅᙱᑦᑐᒥᒃ ᑭᒡᒐᖅᑐᐃᕕᐅᔪᓂᒃ ᐊᑎᓕᐅᕆᔪᓐᓇᕐᓂᕐᒧᑦ ᐱᔨᑦᑎᕋᐅᑎᑦ 
 
ᑭᖑᓪᓕᖅᐹᒥ, ᒪᓕᒐᓕᐅᖅᑎ ᖃᒪᓂᖅ ᐊᐱᕆᓚᐅᖅᐳᖅ ᐱᑐᐃᓐᓇᐅᙱᑦᑐᓂᒃ ᐱᓕᕆᐊᒃᓴᓂᒃ 
ᐱᓕᕆᕝᕕᒋᔭᐅᔫᑉ ᐱᓕᕆᐊᕆᓇᔭᖅᑕᖏᓐᓂᒃ ᐊᑐᓕᖅᑎᑦᑎᔪᒪᓗᑎᒃ ᖃᔅᓯᑲᓪᓚᖕᓄᑦ−ᐃᓂᒋᔭᐅᔪᓄᑦ 
ᐊᑎᓕᐅᕆᓂᕐᒧᑦ ᐊᑐᕈᓐᓇᕐᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᒥᒃ (MRAS−ᓂᒃ) ᓄᓇᕗᒻᒥ. 
 
2027-28−ᒥ, ᒪᓕᒐᓕᕆᔨᒃᑯᑦ ᐱᖁᔭᕐᓂᒃ ᓇᓗᓇᐃᒃᑯᓯᖅᓱᐃᕕᒃᑯᑦ ᐋᖅᑭᒃᓱᐃᓂᐊᖅᐳᑦ 
ᐱᓕᕆᐊᖃᕐᓂᐊᕐᓂᕐᒧᑦ ᐸᕐᓇᒃᑕᐅᓯᒪᔪᒥᒃ ᐃᓚᒋᔭᐅᓕᕈᒪᓂᕐᒧᑦ ᖃᔅᓯᑲᓪᓚᖕᓄᑦ−ᐃᓂᒋᔭᐅᔪᓄᑦ 
ᑎᑎᕋᕐᕕᒋᔭᐅᕙᒃᑐᓄᑦ ᐊᑐᕈᓐᓇᕐᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᒧᑦ (MRAS−ᑯᓐᓄᑦ). ᐸᕐᓇᐅᑎ 
ᐃᓚᖃᕐᓂᐊᖅᑐᖅ ᐱᓕᕆᔾᔪᑎᓂᒃ, ᒪᓕᒐᕐᓂᒃ, ᑲᙳᓇᖅᑑᑎᓂᒃ, ᐊᑦᑕᕐᓇᖅᑐᒦᑎᑦᑕᐃᓕᓂᕐᒥᒃ, ᐊᒻᒪ 
ᐊᐅᓚᑦᑎᔾᔪᑎᓂᒃ ᖃᐅᔨᓴᕐᓂᕐᒥᒃ, ᐱᑕᖃᙱᓐᓂᐅᔪᓂᒃ ᖃᐅᔨᓴᕐᓂᕐᒥᒃ, ᐊᒻᒪ ᐊᑐᓕᖅᑎᑦᑎᓂᕐᒧᑦ 
ᐊᖅᑯᑎᒃᓴᒥᒃ ᓄᑖᙳᕆᐊᖅᑎᑦᑎᓂᕐᒥᒃ ᒪᓕᒐᕐᓂᒃ ᐊᑎᓕᐅᕆᓂᕐᒧᑦ ᐱᓕᕆᔾᔪᓯᕐᓂᒃ ᐃᓚᐅᔪᓐᓇᖁᓪᓗᑕ 
MRAS−ᑯᓐᓄᑦ.  
 
ᐅᕙᙶᖅᑐᖅ, 
 
 
 
ᒪᓕᒐᓕᐅᖅᑎ ᔪᐊᔾᔨ ᕼᐃᒃᔅ 
ᒥᓂᔅᑕ ᒪᓕᒐᓕᕆᔨᒃᑯᓐᓄᑦ 
 
ᐊᔾᔨᖏᓐᓂᑦ ᐱᔫᒃ ᒪᓕᒐᓕᐅᕐᕕᖕᒥ ᑎᑎᕋᖅᑎ 
 ᑯᕆᔅᑏᓐ ᐃᐅᓪᔅᕘᑦ, ᒥᓂᔅᑕᐅᑉ ᑐᒡᓕᐊ 


